Skýrsla til héraðsfundar Reykjavíkurprófastsdæmis vestra

María Ágústsdóttir, héraðsprestur

Tímabilið 15. júlí 2008 (frá lokum sumarleyfis) – 31. maí 2009

Inngangur

Frá því að undirritaðuð hóf störf sem héraðsprestur í Reykjavíkurprófastsdæmi vestra með skrifstofu í Hallgrímskirkju hefur starfssviðið verið í stöðugri þróun. Þetta eru orðin tíu ár samtals, fyrst í afleysingu fyrir sr. Gylfa Jónsson veturinn 1998-1999 og síðan í föstu starfi frá haustinu 2000. 

Frumskyldur héraðsprests eru að létta undir með prófasti og prestum prófastsdæmisins með föstum afleysingum þar sem þess er þörf, en einnig að annast og skipuleggja fræðslu ásamt prófasti fyrir presta, starfsfólk og meðlimi safnaðanna.

Þess fyrir utan koma ýmis verkefni inn á borð presta almennt og eru héraðsprestar engin undantekning á því. Biskup hefur falið mér að sinna formennsku í Samstarfsnefnd kristinna trúfélaga á Íslandi svo sem síðar greinir og ég á einnig sæti í Kristniboðs- og hjálparstarfsnefnd.

Dæmi um starf að sumrinu

Í júlí 2008 tók undirrituð að sér bakvakt í vikutíma fyrir Ás- og Laugarnessóknir v. sumarleyfa sóknarpresta þar. Athafnir í júlí voru tvær hjónavígslur og ein útför. Prédikaði við útvarpsmessu í Hallgrímskirkju 27. júlí. Annaðist Taizé-stund í Háteigskirkju og helgistund á sunnudagskvöldi í Laugarneskirkju. Húsvitjanir voru þrjár. 

Í ágúst sinnti ég prests- eða prédikunarþjónustu í árdegismessu í Hallgrímskirkju í þrígang, annaðist fyrirbænamessu á sama stað og helgistund í Laugarneskirkju, sunnudagsmessur í Hallgrímskirkju og Dómkirkjunni, var kynnir á Sálmafossi í Hallgrímskirkju ásamt öðrum, skírði 2 börn og sinnti nokkrum sálgæsluviðtölum og húsvitunum. Aðrir viðburðir í ágúst voru m.a. fyrirlestur á norrænni kvennaráðstefnu í Skálholti, minningarstund við Tungufljót, viðtal v. stuttmyndar um trú og bæn, kynning á fræðslusviði Biskupsstofu á bæklingnum Skóla Orðsins, þátttaka á messuþjónakvöldi í Hallgrímskirkju og bænastund í Friðrikskapellu v. fjárhags Íslands.

Annað helgihald

Auk þess helgihalds sem dæmi var nefnt um hér að ofan hef ég þjónað við messugjörð í Sóltúni (á hvítasunnudag og í janúar) með Jóni Jóhannssyni djákna, í Kolaportinu, á Vitatorgi og Droplaugarstöðum, Dvalarheimilinu Grund og fleiri stöðum. Þá hef ég komið inn í afleysingu í Áskirkju, Seltjarnarneskirkju, Grensáskirkju og Langholtskirkju, auk Laugarneskirkju, Háteigskirkju, Dómkirkjunnar og Hallgrímskirkju, sem að ofan voru nefndar. Undirbúningur að tónlistardagskrá á Allra heilagra messu í Fossvogskirkju er árviss viðburður og að þessu sinni kom sr. Hans Markús Hafsteinsson að bænagjörðinni með mér. Alls eru skráðar 35 athafnir á sunnudögum þetta tímabil (15. júlí – 31. maí), auk helgihalds virka daga.

Fastir liðir og fræðslustarf

Uppfærslur heimasíðu prófastsdæmisins krefjast nokkurrar yfirlegu í viku hverri. Ég fer inn á heimasíður allra safnaða u.þ.b. tvisvar í viku og tilreiði fréttir inn á www.kirkjan.is/vestra út frá þeim. Þetta eru um 15-20 færslur í mánuði. 

Héraðsprestur er fræðslufulltrúi prófastsdæmisins og sækir fundi sem varða fræðslumál fyrir hönd prófastsdæmisins, einkum með fræðslusviði Biskupsstofu. Árlegur fræðslufulltrúafundur prófastsdæmanna var haldinn á Löngumýri í október 2008. 

Prédikunarklúbburinn starfar sem fyrr í Neskirkju og er nú á miðvikudagsmorgnum. Undirrituð hefur umsjón með því starfi og annast innlegg með öðrum þátttakendum.

Nú þriðja veturinn í röð hef ég haldið utan um Fræðslumorgna kl. 10 á sunnudagsmorgnum í Hallgrímskirkju til að létta undir með prófastinum. Fræðslumorgnana sækir breiður hópur fólks enda er þeim ætlað að höfða til fólks út fyrir raðir safnaðarins. Í vetur voru þetta samtals 11 sunnudagsmorgnar.

Þá tók ég að mér að koma inn í fermingarfræðslu Hallgrímssafnaðar á þessum vetri til að prófastur hefði rýmri tíma til að sinna sínum fjölmörgu verkefnum.

Í september hélt ég námskeið í samstarfi við Leikmannaskóla Þjóðkirkjunnar í Grensáskirkju sem var sérstaklega auglýst meðal messuþjóna. Það sóttu um 30 manns og var umfjöllunarefnið á þessu fjögurra kvölda námskeiði bæn og biblíulestur frá ýmsum sjónarhornum. Í framhaldi af því var stofnaður óformlegur áhugahópur um kristna íhugun sem hefur frá því í október komið saman hvern mánudag kl. 18-19 í kapellu Grensáskirkju. Með mér annast þau Grétar Einarsson og Bergþóra Baldursdóttir, sem bæði eru messuþjónar í Hallgrímskirkju, innlegg og leiðsögn. 

Endurmenntunarstofnun Háskóla Íslands hefur á undanförnum árum verið í samvinnu við Leikmannaskóla Þjóðkirkjunnar og var þess farið á leit við mig að halda þar námskeið um Biblíuna fjögur kvöld í mars. Aðsókn var allgóð, alls um 20 manns og þar af nokkur hópur í fjarfundi á Reyðarfirði og Ísafirði. 

Þá birtast reglulega svör við spurningum, pistlar og prédikanir eftir undirritaða á www.trú.is og nokkur viðtöl hafa einnig komið á heimasíðu kirkjunnar www.kirkjan.is um mál sem lúta að starfssviði héraðsprests. Morgunbænir flutti ég á Rás 1 á haustmisseri 2008. 

Viðbrögð við kreppunni

Héraðsprestar í Reykjavíkurprófastsdæmum hafa sótt fundi í Ráðhúsi Reykjavíkur þar sem fulltrúar borgarinnar, Alþjóðahúss, Landlæknisembættisins, Lýðheilsustöðvar, Rauða kross Íslands og fleiri aðila koma saman mánaðarlega til að fara yfir stöðu mála á krepputímum. Snýr það starf einkum að börnum og ungmennum og er hin gagnkvæma upplýsingagjöf mikilvæg.

Þá kom skipulagsvinna og utanumhald v. Rauðakrosshússins (sjá skýrslu prófasts) inn á borð héraðsprests í Hallgrímskirkju. Hef ég ásamt Margréti Bragadóttur verið tengiliður milli presta og djákna og Rauðakrossfólksins um viðveru og vikulega fræðslufundi sem hafa verið skipulagðir út maí.

Samkirkjulegt starf

Fyrir tæpum áratug fól biskup Íslands mér að vera annar fulltrúi af tveimur í Samstarfsnefnd kristinna trúfélags á Íslandi. Hef ég verið formaður nefndarinnar þann tíma. Þetta er mjög vaxandi starf og sóst eftir fulltrúa Þjóðkirkjunnar á æ víðara vettvangi. Nefndin fundar u.þ.b. mánaðarlega yfir vetrartímann og ná störf hennar hámarki sínu í janúar á alþjóðlegri samkirkjulegri bænaviku fyrir einingu kristninnar. Þá er útvarpað guðsþjónustu, í janúar 2009 frá Seltjarnarneskirkju, og einnig er ávallt samkirkjuleg útvarpsguðsþjónusta á skírdag, sem ég annast ásamt öðrum, nú frá Óháða söfnuðinum. Við þá guðsþjónustu hefur nú tvö ár í röð verið stuðst við efni frá Alþjóðlegum bænadegi kvenna, sem ég hef haldið utan um í á annan áratug.

Til hliðar við formlegt starf nefndarinnar hafa sprottið ýmis verkefni. Árum saman hef ég flutt boðskap dagsins á kristilegu útvarpsstöðinni Lindinni einu sinni í mánuði (nú þriðja föstudag hvers mánaðar kl. 9.30). Frá því í ágúst 2008 hef ég tekið þátt í og síðan haldið utan um vikulegar bænastundir í Friðrikskapellu við Valsheimilið. Þar er beðið fyrir íslensku þjóðinni, atvinnulífi, ráðamönnum og heimilunum í landinu. Þessar stundir eru á miðvikudögum kl. 12-13 og eru öllum opnar.

Tvær bænastundir voru í beinni útsendingu á kristilegu sjónvarpsstöðinni Omega í september 2008. Í framhaldi af því var ég beðin um að annast fasta þætti á Omega. Hafa nú verið teknir upp 13 þættir og um helmingur þeirra hefur þegar birst á skjánum (áhugasömum bent á dagskrána á www.omegatv.is en þátturinn heitir Að vaxa í trú). 

Lokaorð

Starfsárið 2008-2009 hefur verið lærdómsríkt og annasamt og það er gott að sjá að starf kirkjunnar er vel þegið víðast hvar. Ég þakka söfnuðum, prestum, djáknum, organistum, kirkjuvörðum og öðru starfsfólki fyrir hlýjar móttökur hvar sem ég kem og prófasti og skrifstofustjóra ómetanlegt samstarf. Á haustmisseri hef ég fengið úthlutað þriggja mánaða námsleyfi og vona að sá tími muni nýtast vel og árangur hans skila sér inn í störfin á komandi árum.

Hallgrímskirkju, 6. maí 2009

